
Annotatsiya. Ushbu maqolada mehmonxona va umumiy ovqatlanish xizmatlarini 
rivojlantirishning ekonometrik tadqiq etishning zamonaviy uslubiy sinergetik omilli 
yondashuvlari bilan bog‘liq muhim jihatlar bayon etilgan. Xususan, yashash joy va umumiy 
ovqatlanish korxonalar faoliyatining kompleks iqtisodiy tahlili uchun ko‘rsatkichlarning 
guruhlangan tizimi, korxonalar faoliyatini tahlil qilish tasnifining mezonlar bo‘yicha ssenariysi, 
rivojlantirishning sinergetik omillar to‘plamini shakllantirish sxemasi taklif etilgan.   

Kalit so’zlar:  ekonometrik model, mehmonxona va umumiy ovqatlanish, kompleks iqtisodiy 
tahlil, ko‘rsatkichlar tizimi, sinergetik omillar, tahlillash tasnifining mezonlari.  

Kirish.  
Dunyo tajribasida xizmatlar tarmog‘ini rivojlantirish va boshqaruv mexanizmlarini 

takomillashtirishning o‘ziga xos jihatlarini ekonometrik modellashtirish jarayonida qator 
masalalar tizimli o‘rganilgan (Xiabei, 2022). Kishilik jamiyatining bugungi rivojlanish holati bir 
qancha o‘ziga xos rivojlanish bosqichlarining natijasidir. Bu bosqichlarning o‘ziga xosligi 
iqtisodiyot sektorlaridagi qaysidir tarmoqning yoki ma’lum turdagi tarmoqlarning 
rivojlanishidagi tub burilishlarga asoslanadi. Dunyo aholisining ijtimoiy-iqtisodiy, madaniy-
ma’naviy hayotida xizmatlar tarmog‘ining roli ortib bormoqda. Bu esa jamiyatning bugungi va 
kelajakdagi rivojlanish darajasi bevosita xizmatlar sohasining rivoji bilan chambarchas 
bog‘liqligini ko‘rsatadi. 

Mamlakatimizda so‘ngi yillarda xizmatlar, xususan, mehmonxona va umumiy ovqatlanish 
xizmatlari sohasining rivojiga alohida e’tibor kuchaymoqda. Bunga sabab, aholi turmush tarzini 
yaxshilash, yurtimiz turizm salohiyatini oshirish, zamonaviy qishloq va  shahar infratuzilmasini 
shakllantirish, bandlik darajasini oshirish kabi, umumiy holda iqtisodiy barqarorlikni 
ta’minlash bo‘yicha olib borilayotgan islohatlar samaradorligini oshirishdagi mazkur 
tarmoqning katta ahamiyatga egaligidir. 2022-2026 yillarga mo‘ljallangan Yangi 
O‘zbekistonning taraqqiyot strategiyasida xizmatlar sohasini rivojlantirishga ham alohida 
urg‘u berilgan, jumladan, 34-maqsad (Farmon, 2022) tarkibida shahar va tumanlar 
markazlarida aholining kundalik ehtiyoji yuqori bo‘lgan maishiy, keytering kabi xizmatlarni 
ko‘rsatish punktlarini, yo‘lbo‘yi xizmatlarini rivojlantirish ham ifodalangan. Shuningdek, aholi 
turmush tarzini yaxshilashning maxsus  dasturlarini joriy qilishni, Respublika xududlarining 
turizm salohiyatini oshirishni mehmonxona va shunga o‘xshash joylashtirish hamda umumiy 
ovqatlanish xizmatini rivojlantirish mexanizmlarining takomillashtirilishiga, sohada xizmat 
ko‘rsatish subyektlarining faoliyatini har tomonlama qo‘llab-quvvatlashga, ularga qo‘shimcha 
imtiyozlar berishga bog‘liq holda amalga oshirish ko‘zda tutilgan. 

 
Adabiyotlar sharhi.  
Ilmiy nuqtaiy nazardan faoliyat sifatida, jarayon sifatida, omil sifatida va boshqa 

xususiyatiga ko‘ra ta’riflash mumkin. O‘zbekistonlik olimlarning (Aliyeva, 2007, Mirzayev, 
2017) savdo xizmatlariga bergan ta’riflari keng manbalarda keltirilgan bo‘lib, tadqiqotchilar 
ilmiy ishlarida ulardan foydalanishadi.  

Iqtisodchi olim professor Muxitdinov (2021), Рахимов, (2021),  Ochilov, Juraev, 
Maxmatqulovning (2020) ilmiy qarashlarida har qanday ijtimoiy-iqtisodiy, moliyaviy, texnik-
texnologik, axborot, intellektual, dasturiy resurslar yangilanish qonunlari ta’sirida innovasion 
xarakterdagi resurslarga aylanishi mumkinlik g‘oyasi ilgari suriladi. 

Mehmonxona va umumiy ovqatlanish xizmatini rivojlantirishni modellashtirish va 
prognozlash, ishlab chiqarishni ko‘p mezonli optimallashtirish, mehmonxona va umumiy 
ovqatlanishni hududiy rivojlanishi va uning ko‘p omilli empirik modellarini tasniflash 
masalalari Muxitdinov (2021), Рахимов, (2021),  Ochilov, Juraev, Maxmatqulovlarning (2020) 
ilmiy izlanishlaridan keng joy egallagan. 

 
Tadqiqot metodologiyasi. 
Tadqiqot jarayonida statistik ma’lumotlarni o‘rganish va iqtisodiy jihatdan taqqoslash va 

tahlil qilish, mantiqiy fikrlash, ilmiy abstraksiyalash, tanlanma kuzatish, analiz va sintez, eng 
kichik kvadratlar usuli, korrelyatsion va regression tahlil  usullardan qo‘llanilgan. 

Manbalarda ovqatlanish xizmatining turli ta’riflari keltiriladi. Xususan, “Ovqatlanish 
xizmatlari aholining ovqatlanishga bo‘lgan o‘sib borayotgan ehtiyojidan kelib chiqadigan 
mijozlarga ko‘rsatiladigan ovqatlanishni tashkil etish uchun xizmatlar sifati darajasi va o‘ziga 
xos belgilarni mujassamlashtirgan holda ularning qoniqishini ifodalovchi servis faoliyat turi 
hisoblanadi” (Mirzayev, 2017) yoki, “Umumiy ovqatlanish – xalq xo‘jaligining ilmiy gigiyenik 
talablar asosida taomlar tayyorlab sotadigan va iste’molchilarga xizmat ko‘rsatadigan sohasi. 

Umumiy ovqatlanish sohasiga yarim fabrikat oziq-ovqat mahsulotlari tayyorlaydigan 
fabrikalar, oshxonalar, restoranlar, choyxonalar, qahvaxonalar, bufetlar, yemakxonalar, 
gazakxonalar va boshqalar kiradi” (Qomusinfo) kabilar shular jumlasidandir. Nazariy 
o‘rganishlarimiz asosida mazkur xizmatlar tarmog‘ining quyidagi ta’rifini taklif etamiz: - 
yashash joy va umumiy ovqatlanish xizmati – bu bir-birini qisman to‘ldiruvchi, turlicha 
vazifalangan mustaqil tarmoqlarning birlashmasi bo‘lib, madaniy hordiq yoki majburiyat 
yuzasidan vaqtinchalik yashash joyga yoki ovqatlanish ehtiyoji mavjud iste’molchilarga 
xizmatlar va ishlab chiqarish faoliyatidir. Mehmonxona va umumiy ovqatlanish xizmatlari 
korxonalarining tipologiyasi bo‘yicha manbalarda joylashtirish obyektlarining asosan 12 turi 
(Raximov, 2021) ovqatlantirish obyektlarining 9 turi keltiriladi (Ochilov, 2020) 
Mehmonxonalar faoliyatiga oid statistikasini yurituvchi xalqaro tashkilotlari (Hoteltechreport 
va boshqalar), asosiy samaradorlik ko‘rsatkichlari sifatida xalqaro standart darajasida ADR 
(Average Daily Rate) va RevPAR (Revenue Per Available Room) kabi ko‘rsatkichlarini 
keltirishadi (Muxitdinov, 2022, Maxmatkulov, 2022, Rahimov, 2023) Xuddi shu kabi, umumiy 
ovqatlanish korxonalari faoliyatining ham o‘ziga xos ko‘rsatkichlari mavjud bo‘lib, korxonalar 
faoliyatining kompleks iqtisodiy tahlili uchun ko‘rsatkichlar tizimi sakkizta asosiy guruhga 
ajratiladi (1-rasm). 

Xizmat ko‘rsatish korxonalarining moliyaviy-xo‘jalik faoliyatini tahlil qilish, faoliyat 
maqsad-vazifalarining mazmun-mohiyatidan kelib chiqib, ma’lum bir mezonlar asosida olib 
boriladi. Jumladan, yashash joy va umumiy ovqatlanish xizmatlarining o‘ziga xos 
xususiyatlarini inobatga olgan holda tarmoq bo‘yicha tahlil, iqtisodiy faoliyatni amalga 
oshirishgacha bo‘lgan boshqaruv qarorlarini, faoliyatni rejalashtirish funksiyalarini asoslashga 
yo‘naltirilgan, istiqbolli ko‘rsatkichlarni hisoblash uchun qo‘llaniladigan perspektiv tahlil, 
yuritilayotgan faoliyat davomida rejalashtirilgan vazifalar ijrosining ta’minlanish holatini 
nazorat qilishda, foydalanilmagan, mavjud zaxira manbalarini aniqlashda, joriy faoliyat 
natijalarini baholashda qo‘llaniladigan retrospektiv tahlil, bir xo‘jalik darajasida va 
xo‘jaliklararo tahlil, moliyaviy jihatlar va natijalarga yo‘naltirilgan moliyaviy-iqtisodiy, iqtisodiy 
va texnik jarayonlarning o‘zaro va ularning korxona faoliyatiga ta’sirini o‘rganishda 
foydalaniladigan texnik-iqtisodiy, ijtimoiy-iqtisodiy jarayonlarning bog‘liqligini, ularning 
korxona faoliyatiga ta’sirini ko‘rsatib beruvchi ijtimoiy-iqtisodiy,  shuningdek, iqtisodiy-
ekologik, iqtisodiy-statistik tahlillarga farqlanuvchi boshqaruv obyektlari bo‘yicha tahlil, 
o‘rganish uslubiga ko‘ra farqlanuvchi omilli, tashhisli, sabab-oqibatli, iqtisodiy-matematik, 
stoxostik tahlillar, tadqiq etilayotgan obyektlar qamroviga ko‘ra farqlanuvchi uzluksiz va 
tanlanma tahlillar iqtisodiy tahlilning mezonlar bo‘yicha ssenariysini hosil qiladi (Rahimov, 
2023).  

Maqolamizda turli mezonlarga ko‘ra tahlil usullaridan foydalanildi, jumladan, tarmoq 
belgisiga ko‘ra, moliyaviy-iqtisodiy, iqtisodiy-statistik, perspektiv va retrospektiv, omilli, 
iqtisodiy-matematik, stoxostik, umumiy va tanlanma tahlillar o‘tkazildi.Yashash joy va umumiy 
ovqatlanish xizmatalarini rivojlantirish makon va zamon xususiyatlariga ko‘ra turli rivojlanish 
omillariga ega. Bu rivojlantirish yo‘nalishlari bilan bog‘liq. Bizningcha, har qanday iqtisodiyot 
tarmog‘i to‘rt turdagi rivojlanishga tayanadi, ya’ni rivojlanish mamlakatning o‘ziga xosligi, ichki 
imkoniyati bilan bog‘langan potensial, ilm-fan yutuqlariga, sohaga tadbiq etilgan vositalariga, 
texnik-texnolgik tajribalariga asoslangan texnologik, insoniyatning keng tafakkuriga, yangilik 
yaratish qobiliyatiga, zamonaviy texnologiyalardan samarali foydalanish faoliyatiga bog‘langan 
innovatsion, hamda, ularning ma’lum bir algoritmlar, tamoyillari asosida umumlashgan 
sinergetik rivojlantirish yo‘nalishlari asosida amalga oshadi.  

Bu rivojlantirish yo‘nalishlarini belgilash bir qator ijtimoiy-iqtisodiy masalalarning 
kompleks qo‘yilishini talab etib, yechimlarning optimal variantini tanlash chuqur ilmiy 
tahlillarga, tadqiqotning turli usullariga va ilmiy natijalariga asoslanadi (Rahimov, 2019, 2021, 
2023). Obyekti yaxlit bir jihatdan iborat bo‘lmasligi uning murakkablik xarakterini belgilab 
beradi. Aholiga yashash joy va umumiy ovqatlanish xizmatlarini rivojlantirishning iqtisodiy, 

ijtimoiy, siyosiy jihatlarining mavjudligi obyektning murakkab tizimini hosil qiladi. Shu bilan 
birgalikda, bu tizimni to‘liq, ya’ni tuzilmaviy, parametrik aniqlangan deb bo‘lmaydi. Bunday 
holda soha rivojini tadqiq etishda modellashtirish nazariyasining, agar uning iqtisodiy obyekt 
ekanligi inobatga olinsa, u holda ekonometrik modellashtirish nazariyasining, usullarining, 
yondashuvlarining ahamiyati ortib ketadi (Maxmatqulov, 2022) 

Bu kabi klassik modellar bugungi kunda yashash joy va umumiy ovqatlanish xizmatlari 
tarmog‘ini rivojlantirishning zamonaviy nazariyasini shakllantirishda asosiy rolga ega 
bo‘lmoqda.  

 
Tahlil va natijalar muhokamasi.  
Bajarilgan omilli yondashuv ma’lum bir tanlangan rivojlantirish yo‘nalishi bo‘yicha 

xarakterlangan omillar to‘plamiga e’tibor qaratish bilan cheklaniladi. Bunga sabab 
rivojlantirish turiga xos ustuvor yo‘nalishlarni mazkur to‘plamga tegishli omillar ustuvorligi 
ta’minlangan ilmiy asoslar bilan belgilashning qulayligidir. Shunday bo‘lsada, sohaning rivoji 
sinergetik xulqga ega bo‘lib, bu yerda tadqiqot jarayoni oldingi, joriy davrlardagi 
muvaffaqiyatga erishilgan epizodlarning barchasini inkor etmagan holda, faqat 
takomillashtiruv yo‘nalishini tanlashi maqsadga muvofiq deb hisoblaymiz. Shu ma’noda, 
jarayonida omillar tanlovining eng maqbul yechimi turli rivojlantirish yo‘nalishlarida 
ustuvorlik maqomiga ega bo‘lgan omillar ta’sirining sinergeyasini shakllantirishdir.  

 

 
1-rasm. Sinergetik omillar to‘plamini shakllantirish sxemasi  

Provardida sinergetik omillar to‘plamini hosil qilish mumkin. Shuningdek, sohani 
rivojlantirishning real vaqt rejimda yoki ijtimoiy reallikda kechayotgan iqtisodiy 
jarayonlarning noaniq, yetarlicha murakkablik xususiyatini qamragan, nochiziqlilikga moyil, 
muvozanatlashmagan barcha o‘zgaruvchilari kiritiladi. Bizningcha, dinamik jarayonda ta’sir 
etish xususiyati saqlangan holda darajasi, miqdoriy o‘lchovi o‘zgaradigan barcha bir tizimga 
aloqador bo‘lgan ichki va tashqi omillar to‘plami ekonometrik tadqiqotlarning sinergetik 
omillar to‘plami hisoblanadi.Mexmonxona va umumiy ovqatlanish xizmatlarini 
rivojlantirishning nazariy asoslanishi bilan bog‘liq o‘rganishlarimiz natijasida sinergetik 
omillar to‘plamini shakllantirishning quyidagi sxemasini taklif etamiz (1-rasm). 

Ustuvor omillarni aniqlash sifatida ko‘rilayotgan sinergetik omillar to‘plamini tizimli 
tadqiq etishda eng samarali sifatida, tarmoq belgisiga ko‘ra tarmoqli tahlil, hamda vaqt 
belgisiga ko‘ra farqlanuvchi perspektiv va retrospektiv tahlillari qo‘llaniladi.Yuqorida 
ta’kidlanganidek, tarmoqli tahlil iqtisodiyotning ma’lum bir tarmog‘ining o‘ziga xos 
xususiyatlarini hisobga olib o‘tkaziladi. Retrospektiv va prognozlashtirish tahlillari vaqt 
belgisiga ko‘ra tahlil turi bo‘lib, retrospektiv tahlil hududda sohaning rivojlanish 
imkoniyatlarini tanlangan yo‘nalishni rag‘batlantiruvchi mavjud iqtisodiy salohiyatini 
baholashdan kelib chiqib, kengaytiruvchi xususiyatlarini aniqlashda, prognozlashtirish 
tahlillari esa rivojlantirish maqsadlarini asoslash uchun operatsiyalarni amalga oshirishdan 
oldin o‘tkaziladi. 

 
Xulosa va takliflar. 
Umumiy holda, ekonometrik tadqiqotlarda soha (obyekt) ni miqdoriy tizimli o‘rganish, 

ya’ni tizim elementlari orasidagi guruhli bog‘liqliklarni qurish, ularning asosiy yoki qism 
natijaviylikga ta’sirini baholash, hosilaviy ko‘rsatkichlarning ahamiyatini yoritish, ta’sir etuvchi 
manbalarni aniqlash bo‘yicha ekonometrik (Maxmatqulov, 2019, 2023), rivojlanish 
tendensiyasini o‘rganish bo‘yicha iqtisodiy-statistik tahlil usullari keng qo‘llaniladi. 

So‘nggi yillarda ijtimoiy-iqtisodiy jarayonlarni modellar yordamida tadqiq etish ancha 
salmoqli bo‘lmoqda. Iqtisodiyot tarmoqlarini rivojlantirishda eng ko‘p qo‘llanilayotgan 
modellarni qurilish maqsadiga, tadbiq etilish ko‘lami va natijaviyligiga ko‘ra uch turga ajratish 
maqsadga muvofiqdir. Bularga: 1) rivojlantirishning keng maydonlarida tadbiq etiluvchi, soha 
rivojining yangi yo‘nalishlariga reaksiyasini aniqlash modellarini ishlab chiqishda birlashtirish 
xususiyatiga ega bo‘lgan, ijtimoiy elementlarning bog‘langan, tarmoqlangan xossalarini 
strukturaviy ifodolovchi klassik modellar; 2) rivojlantirishning muayyan obyektga 
yo‘naltirilgan, yaxlit tizimning yangi ko‘rinishini, yoki uning mustaqil tizimini strukturaviy-
parametrik ifoda etuvchi rivojlanuvchi modellar; 3) rivojlantirishning asosiy maqsadini amalga 
oshirish mexanizmi yoki uning bir qismi sifatida ishtirok etuvchi, tizimning kirish kattaliklariga 
reaksiyasini aniqlab, voqeylikning ilmiy asoslanishini ta’minlab beruvchi, miqdoriy ifodalangan 
modellar. Yashash joy va umumiy ovqatlanish xizmatlari sohasini rivojlantirishning nazariy 
asoslanishida ushbu tur modellari rivojlantirish xususiyatini kasb etadi. Sohani rivojlantirish 
nazariyasida 1-tur modellaridan foydalanish ko‘p o‘chraydi. Buning asosiy sababi yashash joy 
va umumiy ovqatlanish xizmatlari tarmog‘ining ijtimoiy voqeylikda sodir bo‘lishi, inson ichki 
ruhiyati bilan bevosita bog‘likligidir. 

